
ᒥᔅᑕ. ᐱᐊᓐ ᖁᕕᖅ, ᐃᑦᓯᕙᐅᑕᖅ				 ᐃᑉᐳᕈ 1, 2015
ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ
ᑎᑎᖅᑲᓂᐊᕐᕕᒃ 1379,
ᐃᖃᓗᐃᑦ, ᓄᓇᕗᑦ X0A 0H0
ᖃᕆᓴᐅᔭᒃᑯᑦ ᐊᐅᓪᓚᕐᑎᑕᐅᔪᖅ ᐅᕗᖓ: tsaata@niws.ca	

ᐱᔾᔪᑎᓕᒃ: ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐃᓚᒋᐊᕈᑎᖏᑦ ᐅᓂᒃᑳᖏᓐᓄᑦ ᕿᑭᖅᑖᓗᖕᒥ ᑐᑦᑐᖏᑕ ᒥᑦᓵᓄᑦ ᓈᓚᓐᓂᒃᑯᑦ ᑐᓂᔭᕆᐊᓕᖏᓐᓄᑦ

ᑖᒃᑯᓇᓂ ᐊᐃᑉᐸᖏᓐᓂ ᐅᓂᒃᑳᑦ ᑐᓂᓂᐊᕐᑕᕗᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐋᖅᑭᒋᐊᕆᓯᒪᒻᒪᑕ ᐊᑐᓕᖁᓚᐅᕐᑕᖏᓐᓂᒃ ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᑲᑎᑕᐅᓯᒪᔪᑦ ᕿᑭᖅᑖᓗᖕᒥ ᑐᑦᑐᑕᐅᔪᓐᓇᕐᑐᑦ ᒥᑦᓵᓄᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᐊᑐᓕᖁᔭᖏᑦ ᒫᓐᓇᓂᓴᐅᓂᕐᓴᑦ ᕿᑭᖅᑖᓗᖕᒥ ᑲᑎᑕᐅᓯᒪᔪᑎᒍᑦ ᑐᑦᑐᒍᓐᓇᖁᓪᓗᒋᑦ 200ᓂᖕ.  ᖃᑦᓯᑲᓪᓚᑦ ᐱᔾᔪᑎᒋᓪᓗᒋᑦ ᐋᖅᑭᒋᐊᕆᓯᒪᕗᒍᑦ ᐊᑐᓕᖁᔨᔾᔪᑎᓂ.  ᐱᔾᔪᑎᐅᓂᕐᐹᖑᓪᓗᑎᖕ ᐃᓱᒫᓗᒋᔭᐅᔪᑦ ᐅᖃᐅᓯᐅᖃᑦᑕᓚᐅᕐᑐᑦ ᓈᓚᓐᓂᒃᑯᑦ ᑲᑎᒪᕕᔾᔪᐊᕐᑎᓪᓗᒋᑦ.   

ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᓯᕗᓪᓕᕐᒥ ᐊᑐᓕᖁᓚᐅᕐᑕᖏᑦ ᓇᓗᓇᐃᕆᐊᒃᑲᓂᐊᕐᔪᓪᓗᒋᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ, ᑕᐃᒫᑦᑕᐅᖅ ᐊᓯᖏᑐᑦ ᓄᓇᓕᓐᓂ ᐊᖑᓇᓱᑦᑐᓕᕆᔩᑦ ᑲᑎᒪᔨᖏᑎᑐᑦ ᐃᑉᐱᓐᓂᕈᑎᒋᓚᐅᕐᑕᖏᓐᓂᑦ ᓇᓗᓇᐃᕐᓯᓚᐅᕐᖓᑕ, ᑭᐅᓪᓗᑎᒃ ᑭᒃᑯᑐᐃᓐᓇᕐᓄᑦ ᑐᓴᕐᑎᑦᓯᔾᔪᓯᒥᓂᕐᓂᑦ ᓈᓚᓐᓂᒃᑯᑦ ᑲᑎᒪᕕᔾᔪᐊᓕᕐᐸᑕ ᓂᓪᓕᐅᑎᖃᕈᓐᓇᓛᕆᐊᖏᑦ ᑐᑦᑐᒍᓐᓇᕐᓂᖅ ᓄᖅᑲᖓᑎᑕᐅᓂᖓᑕ ᒥᑦᓵᓄᑦ.  ᑕᐃᒫᖕ ᓇᓗᓇᐃᓚᐅᕋᑦᑎᒍ ᓯᕗᓪᓕᕐᒥ ᑐᓂᔭᑦᑎᓂ, ᐋᔩᕈᑎᒋᒐᑦᑎᒍ ᐃᓱᒪᓚᐅᕋᑦᑕ ᑕᕝᕙᓐᖓᑳᓪᓚᓗᐊᖅ ᓄᖅᑲᕐᑎᑕᐅᓂᖓ ᐱᓐᖑᕐᑎᑕᐅᓚᐅᕐᖓᑦ ᐊᒻᒪ ᑐᓴᐅᒪᑎᑦᓯᓯᐊᓚᐅᓐᖏᓂᖏᑕ ᓯᕗᕐᖓᒍᑦ ᓄᖅᑲᕐᑎᑕᐅᓂᐊᕐᓂᖓᑕ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᓂᕆᐅᓚᐅᕐᖓᑕ ᓄᖅᑲᖓᑎᑕᐅᓂᖓ ᑐᑦᑐᒍᓐᓇᕐᓂᐅᑉ ᐅᐃᒍᔭᐅᒃᑲᓐᓂᖁᔭᐅᓂᐊᕆᐊᖓ.  ᑖᓐᓇ ᓂᕆᐅᒋᓚᐅᕐᑕᕗᑦ ᑐᑭᖃᓚᐅᕐᒪᑦ, ᑕᐃᒫᖕ ᓄᓇᕗᑦ ᒐᕙᒪᒃᑯᖏᑦ ᐊᑐᓕᖁᔨᔾᔪᑎᒥᒍᑦ ᑲᔪᓯᖁᔨᓪᓗᑎᒃ ᑐᑦᑐᑕᐃᓕᒋᐊᖃᕐᓂᖕᒥᑦ ᓄᖅᑲᖓᑎᑕᐅᑐᐃᓐᓇᕐᓗᓂ ᐅᓪᓘᑉ ᓯᕗᓪᓕᖅᐹᑦᓯᐊᖓᓂ ᐅᖃᐅᓯᐅᖅᑳᕐᑐᓂ.  ᑕᐃᒪᐃᒻᒪᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐃᓱᒻᒥᓚᐅᕐᖓᑕ ᑐᑦᑐᑕᐅᔪᓐᓇᕐᑐᑦ, ᖃᑦᓰᓐᓇᑯᓘᒐᓗᐊᕐᐸᑕ, ᓂᕈᐊᕆᔭᐅᓂᕐᓴᐅᓪᓗᓂ ᐱᑕᖃᓐᖏᑦᑐᒥᓪᓖᓚᒍᑕᐅᓪᓗᓂ.    

ᐱᒋᐊᓐᖓᕐᓂᖓᓂ ᑭᒃᑯᑐᐃᓐᓇᕐᓂᑦ ᓈᓚᓐᓂᒃᑯᑦ ᑲᑎᒪᕕᔾᔪᐊᕐᑎᑦᓯᑎᓪᓗᒋᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐅᖃᖃᑦᑕᓚᐅᕐᑐᑦ ᐊᑐᓕᖁᔨᒐᓗᐊᕐᑐᑎᒃ ᑲᑎᑕᐅᓯᒪᔪᑎᒍᑦ ᑐᑦᑐᒍᓐᓇᕐᓯᖁᓪᓗᒋᑦ 60ᓂᑦ, ᑖᓐᓇ ᐱᒋᐊᕐᕕᑦᓴᑐᐃᓐᓇᐅᒋᐊᖓ ᐃᓱᒪᒋᓚᐅᕐᑕᕗᑦ ᑭᓪᓕᖃᕐᑎᑦᓯᒐᓱᐊᓚᐅᓐᖏᑦᓯᐊᕐᑐᒍᑦ ᐅᕝᕙᓘᓐᓃᑦ ᐅᖃᕈᔾᔨᒐᓱᐊᖏᑦᓯᐊᕐᑐᑕ ᓄᓇᓕᓐᓂ ᐊᖑᓇᓱᑦᑐᓕᕆᔩᑦ ᑲᑎᒪᔨᖏᓐᓂᑦ ᖃᓄᐃᓕᖓᔪᓂᖕ ᓇᑦᓴᕐᑐᑦᓴᐅᒻᒪᖔᑕ ᑲᑎᒪᓂᕐᒧᑦ ᑭᒡᒐᕐᑐᐃᔨᐅᑎᓪᓗᒋᑦ ᐃᓚᒋᔭᐅᔪᖁᑎᖏᓐᓂᑦ.  ᓄᓇᓕᓐᓂ ᐊᖑᓇᓱᑦᑐᓕᕆᔩᑦ ᑲᑎᒪᔨᖏᑦ ᐅᓂᒃᑳᓚᐅᕐᖓᑕ ᓇᒻᒥᓂᖕ ᓈᓚᓐᓂᒃᑯᑦ ᑲᑎᒪᕕᔾᔪᐊᕐᑐᓄᑦ, ᐊᔾᔨᒌᖏᑦᑐᓄᑦ ᑭᐅᔭᕆᐊᓕᓐᓄᑦ ᐊᐱᖅᓱᑲᑕᑦᑐᑎᖕ, ᓇᓗᓇᕈᓐᓃᓚᐅᕐᖓᑦ ᓄᓇᓕᓐᓂ ᐊᖑᓇᓱᑦᑐᓕᕆᔩᑦ ᑲᑎᒪᔨᖏᑦ:  

· ᐃᑲᔪᕐᑐᐃᓚᐅᓐᖏᑦᑐᑦ ᑐᑦᑐᒍᓐᓇᕐᓂᖅ ᓄᖅᑲᖓᑎᑕᐅᓂᖓᓂᖕ, ᑕᐃᒪᐃᒻᒪᓪᓗ, ᑲᔪᓯᖁᔭᐅᒐᓂ;
· ᐃᑲᔪᕐᑐᐃᓪᓗᑎᒃ ᖃᑦᓰᓐᓇᐅᒐᓗᐊᓂᖕ ᑐᑦᑐᒍᓐᓇᕈᒪᓪᓗᑎᒃ ᑭᓯᐊᓂᓕ ᐃᑲᔪᕐᑐᐃᓚᐅᓐᖏᑦᑐᑦ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦᑕ ᐊᑐᓕᖁᓚᐅᕐᑕᖓᓂᒃ ᑲᑎᑕᐅᓯᒪᔪᑦ ᑐᑦᑐᑕᐅᔪᓐᓇᕐᑐᑦ ᕿᑭᖅᑖᓗᖕᒥ 60ᒦᖁᓪᓗᒋᑦ;    
· ᐃᓱᒪᖃᕐᑐᑎᖕ ᑐᑦᑐᑦ ᐅᑎᖅᐸᓪᓕᐊᓕᕐᒥᒻᒪᑕ.  ᑖᓐᓇ ᓇᓗᒋᔭᐅᓐᖏᓐᓂᖓ ᑐᓐᖓᕕᓕᒃ ᐃᓄᐃᑦ ᐊᓯᕙᕐᐸᑦᑐᓪᓗ ᖃᐅᔨᓯᒪᔭᖏᓐᓂᑦ ᐊᑐᖅᓯᒪᔭᖏᓐᓂᓪᓗ ᑐᑦᑐᐃᑦ ᐃᓄᒋᐊᑦᓯᓲᖑᓂᖏᓐᓂᑦ ᐃᓄᐃᓴᓪᓕᓲᖑᓂᖏᓐᓂᓪᓗ ᑕᐃᒪᐃᓲᑐᖄᓘᒻᒪᑦ.  

ᐊᖏᖃᑎᒌᑦᑐᐃᓐᓇᐅᓚᐅᕐᑑᒐᓗᐊᑦ ᑕᑉᐱᒃᑯᐊ ᒥᑦᓵᓄᑦ, ᖃᓄᐃᓕᖓᖁᔨᒻᒪᖔᑕ ᐊᑐᓕᖁᔨᔾᔪᑎᒃᑯᑦ ᖃᑦᓯᓂᖕ ᑲᑎᑕᐅᓯᒪᔪᑎᒍᑦ ᑐᑦᑐᒍᓐᓇᕐᒪᖔᕐᒥᖕ ᓇᓗᓇᐃᕐᓯᔪᖃᓚᐅᓐᖏᑦᑐᖅ ᓈᓴᐅᒻᒥᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᓴᓚᐅᕐᑕᖏᑦ ᐊᑦᑎᓛᑦ ᐃᓱᒪᕐᓴᖅᓯᐅᕈᑕᐅᖁᔭᐅᔪᖅ ᖁᓕᕌᕈᓐᓇᕐᓗᑎᒃ ᓄᓇᓖᑦ ᐊᑐᓂ (100 ᑕᒪᐃᓐᓄᑦ) 20ᓄᑦ ᓄᓇᓖᑦ ᐊᑐᓂ (200 ᑕᒪᐃᓐᓄᑦ).  ᓇᓗᓇᐃᕆᐊᓕᒃ, ᐊᒥᓲᓂᕐᓴᓂᑦ ᐅᖃᖅᑐᖃᖃᑦᑕᓚᐅᕐᑐᖅ ᐊᑐᓕᖁᔨᓪᓗᑎᒃ ᓈᓚᑦᓯᓂᒃᑯᑦ ᑲᑎᒪᕕᔾᔪᐊᕐᑎᓪᓗᒋᑦ.     

ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᓯᕗᓕᕐᑎᖏᑦ ᑲᑎᓚᐅᕐᖓᑕ ᐅᖃᐅᓯᖃᕐᑐᑎᒃ ᓇᓕᕌᕈᑎᑦᓴᓂᖕ.  ᐊᑐᓕᖁᔨᔾᔪᑎᒃᑯᑦ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐋᖅᑭᒋᐊᕆᔪᒪᓪᓗᑎᒃ ᑐᑦᑐᒍᓐᓇᕐᓯᖁᓪᓗᒋᑦ 200ᓂᖕ. ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᓇᓗᖅᑯᑎᓐᖏᑦᓯᐊᕐᑐᑎᒃ ᐊᑐᓕᖁᔨᕗᑦ ᐋᖅᑭᒋᐊᕐᑕᐅᖁᔭᐅᔪᓂᑦ.  ᓇᓗᖅᑯᑎᓐᖏᔾᔪᑎᕗᑦ ᑲᑎᒪᕕᔾᔪᐊᖃᑕᐅᓚᐅᕐᑐᑦ ᖃᐅᔨᒪᓂᓖᓪᓗ ᐃᓐᓇᑐᖃᑦ ᐅᖃᐅᓯᕆᖃᑦᑕᓚᐅᕐᑕᖏᑦ ᓈᓚᓐᓂᒃᑯᑦ ᑲᑎᒪᕕᔾᔪᐊᕐᑐᓂ, ᑭᐅᑦᓯᐊᒪᕆᖃᑦᑕᓚᐅᕐᖓᑕ ᐃᓱᒫᓘᑎᒥᓂᖕ ᐅᖃᐅᓯᖃᕐᐸᑦᑐᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐅᓂᒃᑳᕐᓂᖏᓐᓂ.    

ᓄᓇᕗᑦ ᒐᕙᒪᒃᑯᖏᓐᓄᑦ ᐃᓱᒫᓘᑎᒋᔭᐅᓚᐅᕐᑐᑦ ᓇᓗᓇᐃᕐᑕᐅᓪᓗᑎᒃ ᐅᑯᐊ:   

· ᖃᑦᓰᓐᓇᑯᓗᓐᓂᑦ ᑐᑦᑐᓯᔪᒥᓂᐅᒋᐊᖏᑦ ᓈᓴᐃᓪᓗᑎᒃ 2014ᒥ ᖃᖓᑕᓲᒃᑯᑦ.  ᐆᑦᑐᕋᐅᑎᓄᑦ ᖃᕆᓴᐅᔭᒃᑯᑦ ᑲᑎᑕᐅᒻᒪᑕ, ᒥᑦᓴᐅᓴᔭᐅᓯᒪᔪᑦ ᖃᑦᓰᓐᓇᐅᓂᕐᓴᐅᓚᐅᕐᖓᑕ ᒥᑦᓴᐅᓴᔭᐅᓚᐅᕐᓯᒪᔪᓂᑦ 1990ᖏᓐᓂ, ᐊᒥᓱᐊᓘᓕᕋᒥ ᑭᓪᓕᑯᓗᐊᓄᑦ ᐅᑎᕆᐊᕐᓂᐊᓕᕋᒥᖕ, ᒥᑦᓴᐅᓴᔭᐅᓯᒪᔪᑦ 100,000 ᐅᖓᑎᐊᓗᐊᓃᓐᓂᕋᕐᑕᐅᓚᐅᕐᓯᒪᔪᑦ;
· ᓇᓗᓇᕐᓂᖓᓄᑦ ᓱᑯᑦᓯᐊᓃᓕᕐᒪᖔᑕ ᐃᓄᐃᓴᓪᓕᕙᓪᓕᐊᓂᖏᓐᓂ ᑕᐃᒪᐃᓲᑐᖃᕐᓂᑦ: ᑐᑦᑑᑦ ᐃᓄᐃᓴᓪᓕᕙᓪᓕᐊᕚᑦ ᐃᓄᒋᐊᑦᓯᕙᓪᓕᐊᕙᓪᓘᓐᓃᑦ?;    
· ᖃᓄᑎᒋ ᑐᑦᑐᒐᑦᓴᑦ ᐃᓚᓐᖓᕐᑕᐅᒐᓗᐊᕐᐸᑕ ᓱᕐᕋᐃᓗᐊᕐᓂᐅᓴᒐᔭᕐᐹᑦ ᑐᑦᑐᑦ ᐅᑎᖅᐸᓪᓕᐊᓂᖏᓐᓅᑦ ᑐᑭᓯᐅᒪᓇᑦᓯᐊᕋᓂ;   

ᑭᐅᔾᔪᑎᒋᓪᓗᒋᑦ ᐃᓱᒫᓘᑎᓄᑦ, ᕿᑭᖅᑖᓗᖕᒥ ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᑦ ᖃᐅᔨᒪᓂᓖᓪᓗ ᑭᒡᒐᖏᑦ ᐃᒪᐃᓕᐅᓚᐅᕐᑐᑦ:    

· ᖃᑦᓰᓐᓇᐅᒐᓗᐊᓂᖕ ᑐᑦᑐᒍᓐᓇᕐᑎᑕᐅᑉᐸᑕ ᐊᑦᑕᓇᓐᖏᒋᐊᖓ  ᓱᕐᕌᑎᒋᓗᐊᔾᔮᖏᒻᒪᑕ ᑐᑦᑐᖏᓐᓂᑦ;   
· ᐃᑲᔪᕐᑐᐃᔪᓐᓇᕐᓂᕋᕐᑐᑎᒃ ᖃᑦᓰᓐᓇᐅᒐᓗᐊᓂᖕ ᑐᑦᑐᒍᓐᓇᕐᓗᑎᒃ, ᓇᓗᓇᐃᒃᑲᓐᓂᕐᑐᓂ ᓄᓇᓖᑦ ᐊᖏᕐᓯᒪᓂᖏᑕ ᐱᓂᐊᕐᓂᕐᒥᒍᑦ ᑐᑦᑐᓂᖕ ᐃᑉᐱᒍᓱᑦᓯᐊᕐᑎᐅᓂᖕᒥᓂᖕ;   
· ᖃᓄᖅᑑᖃᑎᖃᕈᓐᓇᕐᓂᕋᕐᑐᑦ ᐃᑲᔪᕐᑎᐅᖃᑎᒌᓪᓗᑎᒃ ᑲᑐᔾᔨᖃᑎᒌᑦᑐᑦ ᒥᐊᓂᕐᓯᓂᖕᒥ ᐋᖅᑭᑦᓱᐃᖃᑎᒌᓐᓂᒃᑯᑦ ᖃᐅᔨᕙᓪᓕᐊᒍᑎᑦᓴᓂᑦ ᑐᑦᑐᐃᑦ ᖃᓄᐃᓕᖓᓕᕐᒪᖔᑕ (ᐆᑦᑑᑎᒋᓗᒍ, ᖃᐅᔨᓴᕋᑦᓴᓂᑉᐸᓐᓂᖅ);    
· ᓇᓗᖅᑯᑎᓐᖏᑦᓯᐊᕋᒥᖕ ᖃᐅᔨᒪᔭᒥᓂᖕ ᐊᑐᖅᓯᒪᔭᒥᓂᓪᓗ, ᑐᑭᓯᐅᒪᔭᑐᖃᐃᓪᓗ ᐊᑐᖅᑕᐅᖃᑦᑕᕐᓂᑯᑐᖃᐅᓂᖓᓄᓪᓗ ᐃᓄᓐᓄᑦ ᑐᑦᑐᑭᓕᓯᒪᓲᖑᓂᖓᑕ (ᐃᓄᐃᑦ ᖃᐅᔨᒪᔭᑐᖃᖏᑦ);  
· ᐊᐱᖅᑯᑕᐅᓚᐅᕐᒥᔪᑦ ᑐᑦᑐᑦ ᓈᓴᕐᑕᐅᓚᐅᕐᓯᒪᓂᖏᑕ ᒥᑦᓴᐅᓴᑎᓪᓗᒋᑦ 1990ᖏᓂ ᐃᖅᑲᐅᒪᔭᐅᓪᓗᑎᖕ.  ᑕᐃᒪᐃᓕᐅᕐᑎᓪᓗᒋᑦ, ᐊᐱᖅᑯᑕᐅᓪᓗᓂ ᒫᓐᓇ ᒥᑦᓴᐅᓴᔭᐅᓯᒪᔪᑦ ᐱᓗᐊᕐᑎᑕᐅᓕᖏᑲᓗᐊᕐᒪᖔᑕ ᑕᐃᒪᓐᓇᑎᒋᐅᓂᕋᕐᑕᐅᓂᖏᑦ;    
· ᑐᑦᑐᓯᔪᖃᖃᑦᑕᓕᕐᖓᑦ ᐊᑕᐅᑦᓯᒦᑦᑐᓂᑦ ᐊᒥᓱᑲᓪᓚᐅᓪᓗᑎᒃ, ᐃᓱᒪᓇᕐᑐᓂ ᐃᓄᒋᐊᑦᓯᕙᓕᐊᖔᕆᐊᖏᑦ ᐃᓄᐃᓴᓪᓕᕙᓪᓕᐊᖏᖔᕐᑐᑎᖕ;    
· ᐊᓯᕙᕐᑏᑦ ᐊᖑᓇᓱᓐᓂᖕᒧᑦ ᒪᓕᒐᖃᕋᓗᐊᕐᐸᑕ ᖃᓄᐃᑦᓴᖏᓂᕋᕐᑐᑎᒃ (ᐆᑦᑑᑎᒋᓗᒍ, ᓄᕐᕋᕐᑕᐃᓕᑎᑦᓯᓂᖅ ᓄᕐᕋᓕᐅᕐᕖᓪᓗ ᐅᐸᑦᑕᐅᑦᑕᐃᓕᓗᑎᖕ).   

ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐃᓱᒪᖃᕐᖓᑕ ᑲᑎᑕᐅᓯᒪᔪᑦ ᐊᖑᔭᐅᔪᓐᓇᕐᑐᑦ ᐋᖅᑭᑦᑕᐅᑉᐸᑕ ᑐᑦᑐᒍᓐᓇᕐᓯᑎᑕᐅᒍᑎᒃ 200ᓂᖕ ᐊᑲᕆᔭᐅᓂᕐᓴᐅᓪᓗᓂ ᕿᑭᖅᑖᓗᖕᒥᐅᑦ ᓄᓇᓖᑦ ᐱᔭᑦᓴᓂᑦᑕᐅᑉᐸᑕ.   ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᓐᓄᑦ ᐃᓚᒋᔭᐅᔪᑦ ᓄᓇᖅᑲᑎᒌᓪᓗ ᐱᔭᑦᓴᖃᕐᔫᒥᔪᓇᕐᓯᒐᔭᕐᑐᑦ.  ᐱᒋᐊᕐᕕᑦᓯᐊᕙᐅᓪᓗᓂᓗ ᑕᒪᐃᓐᓄᑦ ᐃᓚᐃᓐᓈᕐᑕᐅᔪᖃᕋᓂ ᖃᓄᖅᑑᕐᓂᑎᓐᓂ ᖃᓄᐃᓕᖓᒋᐊᕐᓂᐊᕐᒪᖔᑦᑕ ᑐᑦᑐᓕᕆᓂᖕᒥ ᐊᐅᓚᑦᑎᓂᖕᒥ ᓯᕗᓂᑦᓴᕐᓯᐅᓕᕐᒥᒍᑦᑕ.  ᓯᕗᓕᕐᑎᓄᑦ ᑲᑎᒪᔨᐅᖃᑕᐅᓪᓗᖓ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᓂ ᐅᖄᓚᐅᑎᒃᑯᑦ ᑲᑎᒪᓪᓗᑕ ᐅᖃᐅᓯᐅᓚᐅᕐᖓᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪ ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᑦ ᐋᔩᖃᑎᒌᖃᑎᒌᓐᓂᖏᑦ ᑭᖑᓪᓕᖅᐹᖑᓐᖏᑦᓯᐊᕐᖓᑦ ᕿᑭᖅᑖᓗᖕᒥ ᑐᑦᑐᓕᕆᓂᖕᒧᑦ ᐱᕕᖃᒃᑲᓐᓂᓛᕐᒥᒐᑦᑕ.  ᑕᒪᓐᓇ ᐋᔩᕈᑕᐅᖏᓇᓂᐊᕐᖓᑦ ᑖᕗᖓᓕᒫᕐᓂᖓᓄᑦ ᐃᓱᖃᕋᓂᓗ.   

ᖁᔭᓐᓇᒦᖕ, 

ᔭᐃᒥᓯ ᕿᓪᓚᖅ, ᐃᑦᓯᕙᐅᑕᖅ
ᕿᑭᖅᑖᓗᖕᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂ.

